
Sarajevo, 10.10.2024. godine                                                                                                                                                                                                      
Sud Bosne i Hercegovine u Sarajevu, u apelacionom vijeću sastavljenom od sudija Zvjezdane Antonović, kao predsjednika vijeća, Mirsade Džindo i Redžiba Begića, kao članova vijeća, odlučujući o žalbi PDP-Partija demokratskog progresa zastupanoj po predsjedniku Branislavu Borenoviću i Vlade Sladoje, izjavljenoj protiv Odluke Centralne izborne komisije Bosne i Hercegovine, broj: 05-1-07-5-2042/24 od 27.09.2024.godine, u postupku kršenja člana 7.3. stav (1) tačka 7. Izbornog zakona BiH od strane žalitelja, na nejavnoj sjednici održanoj dana, 10.10.2024. godine,  donio je 
R J E Š E N J E

 
Žalba žalitelja Vlade Sladoja se  djelimično  uvažava, tako da se u stavu 2. pobijane odluke poništava dio odluke, kojim je određena novčana kazna u iznosu od 20.000,00 KM,  te se odluka u tom dijelu vraća tuženoj na ponovni postupak, dok se u preostalom dijelu žalba odbija i  pobijana odluka potvrđuje.

 
Žalba  žalitelja  PDP-Partija demokratskog progresa se  odbija u cijelosti.
   O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, utvrđeno je da je Politički subjekt PDP-Partija demokratskog progresa odgovoran, što je Vlade Sladoje, kandidat navedenog političkog subjekta, na društvenoj mreži Facebook dana 06.09.2024. godine i 11.09.2024. godine, koristio govor mržnje, pa mu je na osnovu člana 6.7 stav (2) tačka 1) Izbornog zakona BiH i primjenom člana 19.9 stav (1), tačka 14) Izbornog zakona BiH izrečena novčana kazna u iznosu od 3.000,00 KM, (slovima: tri hiljade pet konvertibilnih maraka) (stav 1)

Stavom 2. Pobijane odluke utvrđujeno je, da je Vlade Sladoje, kandidat za načelnika na Lokalnim izborima 2024. godine, političkog subjekta PDP-Partija demokratskog progresa, na društvenoj mreži Facebook dana 06.09.2024. godine i 11.09.2024. godine, koristio govor mržnje, pa mu je na osnovu člana 6.7 stav (2) tačka 1) Izbornog zakona BiH, i primjenom člana 19.9 stav (1), tačka 14) Izbornog zakona BiH, izrečena novčana kazna u iznosu od 20.000,00 KM, (slovima: dvadeset hiljada konvertibilnih maraka).
Protiv navedene odluke žalbu su izjavili PDP-Partija demokratskog progresa i Vlade Sladoje i to iz razloga: zbog pogrešne primjene materijalnog prava, nepotpuno i pogrešno utvrđenog činjeničnog stanja, pogrešne primjene procesnog prava i visine utvrđenih kazni, te su  predložili da se  iste uvaže i da Sud BiH, održi usmenu raspravu obzirom na težinu izrečene kazne i suprostavljeno tumečenja relevantnih pravnih stavova. 

Podnosioci žalbe smatraju da Centralna izborna komisija Bosne i Hercegovine, odbija prihvatiti navode iz izjažnjenja žalitelja, kao činjenični supstrat koji odbija zaključak o govoru mržnje kao zabranjenoj posljedici, te izvodi zaključak o dokazanosti govora mržnje, utvrđuje odgovornost i izriče kaznu. Navode, da se iz obrazloženja ne može zaključiti koje su činjenice uzete za odlučujuće, kako su tumačene ponaosob i u njihovom međusobnom odnosu, što je u odluci procesna greška, niti su cijenjene istaknute činjenice u odgovorima žalioca, kako bi na njima zasnovani razumni sudovi. Nadalje, podnosioci žalbe navode, da im nije jasno da li na osnovu teksta objave „...proglašavam mobilizaciju na teritoriji Kalinovik..." i zaključkom da „aludira na rat iz devedesetih i istoriju opstine Kalinovik“, Centralna izborna komisija BiH, želi zaključiti da aludiranje ili sjećanje na rat iz devedesetih ulazi u biće prekršaja, pa žalitelji posredno zaključuju da CIK možda želi reći da aluzije na rat iz devedesetih mogu navesti ili podstaći nekoga na nasilje, što je izvlačenje iz konteksta ili podvođenje, tendenciozno ili preosjetljivo pod kategoriju riječi podobnih, da proizvedu zabranjenu posljedicu. A isto proizilazi i iz „direktna veza sa imenom osuđenog ratnog zločinca" i „negiraju se praktično ratni zločini". Podnosioci žalbe navode, da su ove kvalifikacije nepotrebne za postupajući organ, prva kao irelevantna, a druga paušalno dat zaključak da je žalitelj spominjući Ratka Mladića negirao ratne zločine ili ih uopšte imao na umu, što je nedopustiv zaključak i na njemu se ne može zasnivati nikakva odluka, posebno ako je Centralna izborna komisija BiH, imala u vidu i uzela uopšte u obzir izjašnjenje žalioca u postupku, ovakav logički silogizam ne bi bio apsolutno moguć. U žalbi se navodi, da Centralna izborna komisija BiH, izlazi izvan ovlašćenja rastežući značaj uniforme u foto kampanji navodeći, da ista može izazvati „netrpeljivost" i „mržnju", navodeći, da je to tendenciozno i da se istom logikom podnosioci žalbe pitaju da li uniforma Oružanih snaga BiH a-priori može izazvati mržnju i netrepeljivost kod građana, koji možda prema činjenici BiH, imaju nekakav drugačiji odnos od prihvatljivog, po ko zna kojem osnovu i ko o tome treba da odlučuje i pod šta da se podvede. Nadalje, podnosioci žalbe navode da ne spore, da je Centralna izborna komisija BiH, ovlaštena Zakonom da cijeni da li neki kvalitet (jezik, slike, simboli, itd...) može navesti ili podstaći na nasilje ali spore da Centralna izborna komisija BiH, ima pravo do te mjere biti arbitrarna, da te kvalitete cijeni izvan standarda koje je zadao zakonodavac kao i to da je Centralna izborna komisija BiH, ta koja te standarde postavlja. Navode, da se taj standard ne nalazi ni u ekstenzivnom tumačenju kvaliteta, niti u restriktivnom kako to ponaosob čini Centralna izborna komisija, čineći da svaki od ovdje istaknutih kvaliteta (riječ i slika) a​priorno vodi zabranjenoj posljedici. Navode, i da taj pravni standard treba situirati u kontekst ličnosti žalioca, partije kojoj pripada i njenom programu, puku kojem se obraća i njegovoj kulturološko-socijalnoj paradigmi i ambijentu, jezičkom i ciljnom kontekstu ukupno izgovorenih riječi i prikazanih slika, pa i onome što je dato u izjašnjenju o krivici. Podnosioci žalbe smatraju da je Centralna izborna komisija BiH, tako postupila vrijednovala bi riječi „dostojanstvena pobjeda ili častan poraz “ i „s vjerom u Boga", što uopšte nije učinila, nego u obrazloženju ne cijeni niti jedan navod iz izjašnjenja oba žalioca. Podnosioci žalbe upozoravaju, da takav pristup tumačenju spornih momenata u javnom nastupu žalioca upravo čini suprotno onome čemu odredbe Člana 7.3 Zakona služe, gušeći slobodu izraza i govora, toleranciju i prihvatanje, potičući falsifikovanje, stigmatizaciju nacionalnog. Takođe, podnosioci žalbe osporavaju i visinu izrečenih kazni smatrajući ih drakonskim, besmislenim, apsurdnim, lišenim svakog cilja, kojem kažnjavanje služi, izrečenom, kako bi se zadovoljila kompleksaška potreba da se neko predstavi javnosti kao tobožnim zaštitnikom javnosti i „nulto tolerantnim“ prema zabranjenoj posljedici. Navode, da se vidi da prilikom odmjeravanja kazne kandidatu nije proveden postupak utvrđivanja nikakvih olakšavajućih ili otežavajućih okolnosti, niti se Centralna izborna komisija BiH, bavila ispitivanjem njegovog imovinskog stanja kako bi procijenio domašaj svrhe njegovog kažnjavanja, a koja je apsolutno nesrazmjerna i pogađa žalioca i članove njegove porodice. Na kraju podnosioci žalbe smatraju, da je pogrešno utvrđeno činjenično stanje i pogrešno postupano u postupku. U odgovoru na žalbu Centralna izborna komisija Bosne i Hercegovine, je predložila da se žalba odbije kao neosnovana.  

Ispitujući pobijanu odluku u okviru žalbenih navoda vijeće Apelacionog odjeljenja Suda Bosne i Hercegovine je zaključilo da je žalba osnovana iz sljedećih razloga:

Iz stanja spisa proizilazi da je Centralna izborna komisija Bosne i Hercegovine (u daljem tekstu CIK BIH),  postupajući po službenoj dužnosti u predmetu kršenja odredbe člana 7.3 stav (1) tačka 7) Izbornog zakona BiH, od strane političkog subjekta PDP-Partija demokratskog progresa i Vlade Sladoje, kandidata navedenog političkog subjekta, donijela Odluku broj: 05-1-07-5-2042/24 od 27.09.2024. godine, kojom je izrekla novčanu kaznu u iznosu od 3.000,00 KM političkom subjektu PDP-Partija demokratskog progresa, jer je odgovorna, što je kandidat ovog političkog subjekta na društvenoj mreži Facebook dana 06.09.2024. godine i dana 11.09.2024. godine, koristio govor mržnje, i izrekla novčanu kaznu u iznosu od 20.000,00 KM, Vlade Sladoje, kandidatu političkog subjekta PDP-Partija demokratskog progresa za načelnika opštine Kalinovik, koji je na društvenoj mreži Facebook koristio govor mržnje, čime je prekršio pravila ponašanja u izbornom periodu iz Člana 7.3 stav (1) tačka 7) Izbornog zakona BiH.

Iz stanja spisa nadalje proizilazi da je CIK-BiH dana 13.09.2024. godine, zaprimila prijave sa dokazima podnesene putem e-mail dino.bezdrob@klix.ba, e-maila semira.d@raport.ba i e-maila redakcija@politicki.ba, koje se odnose na kršenje odredbe člana 7.3 stav (1) tačka 7) Izbornog zakona Bosne i Hercegovine (“Službeni glasnik BiH", br. 23/01, 7/02, 9/02,20/02,25/02,4/04,20/04,25/05, 52/05,65/05, 77/05, 11/06,24/06,32/07, 33/08, 37/08, 32/10, 18/13, 7/14, 31/16, 41/20, 38/22, 51/22, 67/22 i 24/24). U prijavama je navedeno da kandidat političkog subjekta PDP-Partija demokratskog progresa za načelnika opštine Kalinovik, Vlade Sladoje, u objavama od 06.09.2024. godine i 11.09.2024. godine na Facebook profilu Vlade Sladoje krši Izborni zakon BiH, na način da dijeli objave koje se mogu dovesti u vezu sa govorom mržnje, objavljujući fotografiju predizbornog plakata u vojnoj uniformi i porukama i pozivima na mobilizaciju, aludiranje na glasanje na Lokalnim izborima 6. oktobra 2024. godine, kao i označavanje „MLADIČEVO", što se dovodi u vezu sa inicijativama da se opština Kalinovik preimenuje u Mladićevo, po ratnom komandantu Ratku Mladiću.

U postupku ispitivanja formalno pravne strane podneska Centralna izborna komisija BiH, je utvrdila da isti sadrži formalne nedostatke, jer je podnesen od neovlaštenog lica, iz kojih razloga je u smislu člana 6.2 stav (2) i (3) Izbornog zakona Bosne i Hercegovine predmetne podneske cijenila kao inicijativu za pokretanje postupka i isti vodila po službenoj dužnosti.

Postupajući po navedenoj inicijativi, Centralna izborna komisija Bosne i Hercegovine je nakon prijema, u skladu sa zakonskom procedurom, aktom broj: 05-1-07-5-2149-2/24 od 23.09.2024. godine, inicijativu dostavila političkoj stranci PDP-Partija demokratskog progresa na izjašnjenje, u roku od 24 sata od prijema obavijesti, a posebno da se izjasni Vlade Sladoje.

Politički subjekt PDP-Partija demokratskog progresa i kandidat Vlade Sladoje su dostavili izjašnjenja, iste sadržine, u ostavljenom roku, koja nisu potpisana,kojima navode predočene u prijavama odbacuju u potpunosti kao neosnovane ,navodeći identične razloge kao i u žalbi.

Iz stanja spisa nadalje proizilazi, da je nakon izvršenog uvida u kompletan spis predmeta, dostavljene dokaze objava od 06.09.2024. i 11.09.2024. godine, na društvenoj mreži Facebook, kao i prenošenje spornih objava na više internet portala u Bosni i Hercegovini, te navode dostavljenih izjašnjenja, Centralna izborna komisija Bosne i Hercegovine pravilno utvrdila, da je politički subjekt PDP-Partija demokratskog progresa, odgovoran, jer je kandidat za načelnika na Lokalnim izborima 2024. godine, Vlade Sladoje odgovoran za kršenje odredbe člana 7.3 stav (1) tačka 7) Izbornog zakona Bosne i Hercegovine, s obzirom da su objave na društvenoj mreži Facebook ocijenjene, kao govor mržnje, koji bi kod dijela građana mogao izazvati ili podstaći mržnju, diskriminaciju ili nasilje prema drugim etničkim pripadnostima u Bosni i Hercegovini, a s druge strane uznemirenost i strah.

Ovakvo utvrđenje CIK BIH, je u potpunosti pravilno i na zakonu  zasnovano, a razloge za ovakvo utvrđenje u potpunosti  prihvata i ovo vijeće.

U objavi od dana 06.09.2024. godine, na Facebook profilu „Vlade Sladoje Gajo", kandidat političkog subjekta Partija demokratskog progresa za načelnika opštine Kalinovik, objavio je fotografiju u vojnoj uniformi sa opisom: „Proglašavam mobilizaciju na čitavoj teritoriji opštine Kalinovik do 6 oktobra. Proglašavam vanredno stanje sve dotle, dok se Kalinoviku i zagorju navrati njegovo dostojanstvo. Svjerom u boga u dostojanstvenu pobjedu i Častan poraz", iz čega se može izvesti zaključak, da objava u opisu i sadržini aludira na rat iz devedesetih i istoriju opštine Kalinovik.

Takođe u objavi od 11.09.2024. godine, se na sličan način pozivaju birači, da glasaju za kandidata, uz dodatak teksta u opisu „MLADIĆEVO", kako kandidat Vlade Sladoje naziva opštinu Kalinovik, stoje direktna veza sa imenom osuđenog ratnog zločinca Ratka Mladića, koji je rođen u opštini Kalinovik. Imajući u vidu težinu ratnih zločina, zbog kojih je osuđen Ratko Mladić, nazivajući opštinu Kalinovik „Mladićevo", negiraju se praktično ratni zločini, a odaje se počast osuđenom ratnom zločincu, što je nedopustivo, pa i kažnjivo, jer takav način obraćanja javnosti putem društvenih mreža zasigurno izaziva strah i nelagodu kod velikog dijela građana u Bosni i Hercegovini, pobuđujući loša sjećanja, na ratni period iz bliske prošlosti naroda Bosne i Hercegovine i bojazan od ponavljanja istih.

U postupku utvrđivanja stvarnog činjeničnog stanja i detaljnim uvidom u predmetne sporne objave i izjašnjenjenja političkog subjekta i kandidata Vlade Sladoje, Centralna Izborna komisija Bosne i Hercegovine, je utvrdila da sadržaj spornih objava, sam tekst opisa i fotografije kandidata u vojnoj uniformi mogu navesti ili izazvati netrpeljivost i mržnju prema drugim narodima i etničkim pripadnostima u Bosni i Hercegovini, veličajući osuđenog ratnog zločinca Ratka Mladića, ističući da je sinonim za opštinu Kalinovik „Mladićevo", kao i naglašavanje inicijative, da se naziv opštine preimenuje. Takođe treba istaći da upotreba ratnih sintagmi, poziv na mobilizaciju" i promotivni poster kandidata za načelnika na predstojećim Lokalnim izborima 2024.godine, koji je odjeven u vojničku uniformu, predstavlja namjeru kandidata političkog subjekta PDP, da pridobije šire biračko tijelo jedne nacionalne pripadnosti koje i predstavlja većinsko stanovništvo na području opštine Kalinovik.

Pravilno je utvrđeno, da je odgovornost političkog subjekta Partije demokratskog progresa zasnovana na činjenici da je Vlade Sladoje, ovjereni kandidat ovog političkog subjekta na predstojećim Lokalnim izborima 2024. godine, te su u tom smislu imenovani morali voditi računa o svojim javnim istupima s obzirom, da se njihove riječi prenose i da su dostupne široj javnosti, a da politička stranka odgovara i za prekršaje koje učine i njihovi kandidati.

Takođe valja istaći, da je prilikom podnošenja prijave za ovjeru za učestvovanje na izborima politička stranka PDP-Partija demokratskog progresa, uz prijavu bila obavezna dostaviti i izjavu potpisanu od predsjednika političke stranke, u skladu sa članom 1.13 Izbornog zakona Bosne i Hercegovine, da će se u svojim aktivnostima u potpunosti pridržavati Opšteg okvirnog sporazuma za mir u Bosni i Hercegovini.

Iz navedenih razloga jasno proizilazi, da su neosnovani i irelevantni navodi podnosilaca žalbe: „da je došlo do povreda pravila postupka, nepotpuno i pogrešno utvrđenog činjeničnog stanja, te pogrešne primjene materijalnog prava u dijelu koji  se  odnosi  na osnov za utvrđivanje navedenog prekršaja, jer je Centralna izborna komisija BiH, u pobijanoj odluci, vrlo jasno obrazložila, zbog čega se objave smatraju govorom mržnje. Naime, sadržaj spornih objava, sam tekst opisa i fotografije kandidata u vojnoj uniformi van svake sumnje, i  po ocjeni ovog vijeća, mogu navesti ili izazvati netrpeljivost i mržnju prema drugim narodima i etničkim pripadnostima u Bosni i Hercegovini, veličajući osuđenog ratnog zločinca Ratka Mladića, ističući da je sinonim za opštinu Kalinovik „Mladićevo", kao i naglašavanje inicijative, da se naziv opštine preimenuje. Takođe treba istaći, da upotreba ratnih sintagmi poziv na mobilizaciju i promotivni poster kandidata za načelnika na predstojećim Lokalnim izborima 2024.godine, koji je odjeven u vojničku uniformu, predstavlja namjeru kandidata političkog subjekta PDP, da pridobije šire biračko tijelo jedne nacionalne pripadnosti, koje i predstavlja većinsko stanovništvo na području opštine Kalinovik.

Ovo vijeće posebno ukazije da Međunarodno pravo, kada su u pitanju ljudska prava, zahtijeva od država da suzbijaju govor mržnje. Univerzalni standard uspostavljen je članom 20. Međunarodnog pakta o građanskim i političkim pravima, koji glasi: 1. Svako propagiranje rata je zakonom zabranjeno. 2. Svaki poziv na nacionalnu, rasnu ili vjersku mržnju, koji predstavlja podsticanje na diskriminaciju, neprijateljstvo ili nasilje, zakonom je zabranjen. Ovu odredbu treba posmatrati kao dio opšte obaveze država, da garantuju djelotvornu zaštitu ljudskih prava, koja uključuje i pravo na zaštitu od diskriminacije i pravo na slobodu izražavanja. Sloboda izražavanja nije neograničena.

Kada odlučuje o granicama između govora koji se može dozvoliti i nedozvoljenog govora, Evropski sud za ljudska prava (djelujući po Evropskoj konvenciji o ljudskim pravima) uzima u obzir: politički i društveni kontekst u vrijeme govora; cilj govornika; ulogu i status govornika u društvu; sadržaj govora; formu distribuiranja govora i  prirodu publike. Evropski sud naglašava da je upravo međusobno djelovanje ovih činilaca, a ne svaki od njih ponaosob, ono što određuje ishod predmeta. Pristup u znatnoj mjeri zavisi od konteksta.

Prema tome analiza sadržaja javnog nastupa Vlade Sladoje, kandidata PDP-a, je učinjena na pravilan i zakonom predviđen način, te na osnovu iste izveden i pravilan zaključak o povredi navedene povrede člana 7.3 stv (1) tačka 7 Izbornog zakona BiH, jer se ovakav nastup ne može podvesti pod slobodu izraza i govora, toleranciju i prihvatanje. 
Navedenom odredbom izričito je propisano, da kandidatima i pristalicama političkih stranaka nije dozvoljeno koristiti se govorom mržnje, i/ili objaviti ili upotrijebiti slike, simbole audio i video zapise, SMS poruke, internet komunikacije, društvene mreže i mobilne aplikacije ili druge materijale koje mogu  tako djelovati.

Poziv na mobilizaciju i aludiranje na rat iz devedesetih se trebaju tumačiti u ukupnosti izjava i aktivnosti koje je Sladoje uradio. Ne postoji dobronamjerno tumačenje niti aludiranje, koje u isti red stavlja veličanje Mladića, "Mladićevo" i poziv na mobilizaciju. Aludiranje, sa namjerom veličanja ratnih zločinaca i time zločina koji su počinjeni, uz korištenje ratne terminologije, jeste zabranjeno međunarodnim standardima i domaćim pozitivnim propisima. Sladoje je kažnjen, zbog ukupnog odnosa spram osuđenog ratnog zločinca, čije veličanje radi. Nadalje, način na koji je Sladoje koristio aluzije, ratnu retoriku, itd, mogu navesti ili podstaći na nasilje imajući u vidu cjelokupni kontekst, jer osoba u uniformi vojske, koja je stajala uz Mladića, te osoba u toj uniformi koja 30 godina poslije veliča Ratka Mladića, nesumnjivo može izazvati mržnju i netrpeljivost, kao i strah i razdor.

Članom 1.1a, stavom 1 i to tačkom 26) Izbornog zakona precizno je određeno  da je “Govor mržnje “ svaki  oblik javnog izražavanja ili govora koji  izaziva ili potiče mržnju, diskriminaciju  ili  nasilje protiv bilo kojeg lica ili grupe lica, na osnovu  rase, boje kože, nacijonalnosti, pola ili vjere, etničkog porijekla ili bilo koje druge lične karakteristike ili orijentacije koje potstiče na diskriminaciju, neprijateljstvo i nasilje.
Prema tome, sve opisane radnje Sladoje Vlade jasno predstvaljaju govor mržnje, koji je kao takav opisan u citiranoj odredbi, jer iste, po svom sadržaju van svake razumne sumnje potstiču na naprijateljstvo, diskriminaciju i nasilje.

Iz svih izloženih razloga, žalbe žalitelja su neosnovane u dijelu kojim je utvrđena odgovornost za navedene povrede, pa ih je iz tog razloga valjalo odbiti. 
Neosnovan je i navod žalitelja političke stranke PDP-a, kojima osporava visinu izrečene kazne i to iz razloga, što je suprotno navodima žalitelja, tužena dala potrebno obrazloženje na okolnost visine izrečene kazne, te cijenila sve potrebne okolnosti za utvrđivanje visine, a samu visinu je odmjerila u zakonom propisanom rasponu na način da je izrekla minimalnu novčanu kaznu.

Naime, članom 19.9 stav 1. Izbornog zakona BiH, je predviđeno da će se političkom subjektu  za učinjenu povredu  iz člana 7.3 stav (1) tačka 7. izreći novčana kazna u iznosu  od 3.000,00 KM do  30.000,00 KM.

Međutim, u odnosu  na drugožalitelja Vlade Sladoje, ovo vijeće ukazuje, da su prilikom odmjeravanja visine kazne učinjene povrede, koje se odnose na nepotpuno i nepravilno utvrđeno činjenično  stanje, zbog čega se  pravilnost odluke u ovom djelu nije mogla ispitati, i zbog čega se i odluka morala poništiti, a ovo sve iz razloga, što  je CIK BiH, prilikom odmjeravanja visine kazne za istog propustio cijeniti sve potrebne okolnosti.

CIK BiH, je nesporno ovlašten da izrekne kaznu za učinjeni prekršaj, ali  je pri tome dužan, da prilikom odmjeravnja visine kazne cijeni sve olakšavajuće i otežavajuće okolnosti, pored same vrste i težine povrede, koju prethodno utvrdi, krećući se pritom u  okviru  raspona zaprijećenih kazni  propisanih zakonom.

Pored navedenog, nejasno je, na osnovu čega je Vlade Sladoju izrečena kazna u visini većoj od zakonom propisane kazne iz člana 19.9 stav (2) tačka 4) Izbornog zakona BiH, jer je navedenom odredbom propisan raspon kažnjavanja kandidata političkog subjekta novčanom kaznom u rasponu  od 3.000,00 KM do 15.000,00 KM.
S obzirom na navedeno, odlučeno je kao u izreci, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“, broj 19/02 do 74/10).     

